
«ÆTTEKLANG» 

Tonane smyg seg inn. Varmar. Rører. Sitrar. Tekstane;- ulukkeleg kjærleik, salmar om 
håp, taktfaste slåttar. Hjartestrengen svingar. Pulsen endrar seg. Slik den har gjort så 
mange gongar før i møta mellom desse gamle folkesongane og menneska. Dei gjev 
gjenklang i oss. Slik dei også gjorde i våre forfedrar og formødrer. I ei anna tid. I eit anna 
rom. No er songane komne til deg. I di tid. I ditt rom.  

I denne konserten utforskar Linda Røyseth Sandhåland (kveding) og Bjørn Schille 
(hybridgitar, baritongitar) det musikalske landskapet mellom kveding og ulike gitarar. Dei 
tek utgangspunkt i eldre folkesongmateriale som framleis har evna til å røre ved 
universelle kjensler i oss menneske, sjølv etter si lange vandring gjennom hundrevis av 
år. Tekstane og melodiane fortel historiar som kan trøyste, glede, overraske, kalle fram 
smilet eller på vemod. Det er ætteklang. 

Linda Røyseth Sandhåland og Bjørn Schille er begge busett i Alver. Dei har samarbeidd i 
fleire formidlingsprosjekt med lokale barnesongar på Strilalandet dei siste 5-6 åra. Det 
var likevel først i 2025 at dei debuterte som duo då dei framførte mellomalderballaden 
"Draumkvedet" saman. Framføringa fekk svært positive tilbakemeldingar, og i 2026 vart 
deira tolking av "Draumkvedet" tilgjengeleg på CD og strøymetenester.  

 

Meir om artistane: 

Linda Røyseth Sandhåland er utdanna folkesongar, song- og musikkpedagog frå 
Høgskolen i Telemark, Kvedarskulen ved Ole Bull Akademiet på Voss og Griegakademiet 
ved Universitetet i Bergen. Ho er også logoped. Ho har fordjupa seg i vokal folkemusikk 
frå kysten av Hordaland og har lært folkesongar direkte frå eldre utøvarar, frå opptak og 
notar. Ho har drive som frilans folkesongar sidan 1995 og har brei erfaring som 
kurshaldar og pedagog. Linda har motteke fleire stipend og prisar for sitt arbeid, m.a. 
Hordaland fylke sitt utviklingsstipend i musikk (1997), Statoilprisen for Nordhordland og 
Gulen (1998), Ivar Medaas-prisen (2001) og Kulturstipend frå Alver kommune (2020).  

Bjørn Schille kjem frå Kvinnherad, og er no busett i Alver. Han er utdanna klassisk 
gitarist ved Griegakademiet i Bergen, har master i musikkvitskap frå Universitetet i Oslo 
og pedagogikk frå Norges musikkhøyskole. Bjørn har arbeidd som gitarpedagog frå 2009 
og er tilsett i Alver kulturskule. Han utøver mykje på akustisk gitar og 7- og 8-strengs 
hybridgitar. Bjørn er aktiv frilansgitarist, og han har m.a. spelt i trioen «Try with CoƯee» 
(pop/jazz), samt spelt konsertar i ei rekkje ulike konstellasjonar. 

 


